
0.0.1 sārandadasuttaṃ

1. ekaṃ samayaṃ bhagavā vesāliyaṃ viharati mahā-

vane kūṭāgārasālāyaṃ. atha kho bhagavā pubbanha-

samayaṃ nivāsetvā pattacīvaramādāya vesāliṃ piṇ-

ḍāya pāvisi.

2. tena kho pana samayena pañcamattānaṃ licchavī-

satānaṃ sārandadecetiye sannisinnānaṃ sannipatitā-

naṃ ayamantarā kathā udapādi: 'pañcannaṃ ratanā-

naṃ pātubhāvo dullabho lokasmiṃ. katamesaṃ pañ-

cannaṃ: hatthiratanassa pātubhāvo dullabho lokasmiṃ.

assaratanassa pātubhāvo dullabho lokasmiṃ. maṇira-

tanassa pātubhāvo dullabho lokasmiṃ, itthiratanassa

pātubhāvo dullabho lokasmiṃ gahapatiratanassa pā-

tubhāvo dullabho lokasmiṃ imesaṃ pañcannaṃ rata-

nānaṃ pātubhāvo dullabho lokasmi'nti.

3. atha kho te licchavī magge purisaṃ ṭhapesuṃ, 'yadā

tvaṃ1 ambho purisa passeyyāsi bhagavantaṃ āgac-

chantaṃ, atha ambhākaṃ āroceyyāsī'ti. addasā kho

so puriso bhagavantaṃ dūratova āgacchantaṃ. di-

svāna yena te licchavī tenupasaṅkami. upasaṅkami-

tvā te licchavī etadavoca: 'ayaṃ so bhonto2 bhagavā

āgacchati3 arahaṃ sammāsambuddho, yassadāni kā-

laṃ maññathā'ti.

4. atha kho te licchavi yena bhagavā tenupasaṅka-

miṃsu. upasaṅkamitvā bhagavantaṃ abhivādetvā eka-

mantaṃ aṭṭhaṃsu. ekamantaṃ ṭhitā kho te licchavī

bhagavantaṃ etadavocuṃ: 'sādhu bhante bhagavā yena

sārandadaṃ4 cetiyaṃ tenupasaṅkamatu anukampaṃ

upādāyā'ti. adhivāsesi bhagavā tuṇhībhāvena. atha

kho bhagavā yena sārandadaṃ cetiyaṃ tenupasaṅkami.

upasaṅkamitvā paññatte āsane nisīdi. nisajja kho bha-

gavā te licchavī etadavoca:

5. "kāyanuttha licchavi, etarahi kathāya sannisinnā?

kā ca pana vo antarā kathā vippakatā"ti? idha bhante

amhākaṃ sannisinnānaṃ sannipatinānaṃ ayamantarā

kathā udapādi: pañcannaṃ ratanānaṃpātubhāvo dul-

labho lokasmiṃ. katamesaṃ pañcannaṃ: hatthirata-

nassa pātubhāvo dullabho lokasmiṃ. assaratanassa

pātubhāvo dullabho lokasmiṃ. maṇiratanassa pātu-

bhāvo dullabho lokasmiṃ. itthiratanassa pātubhāvo

dullabho lokasmiṃ gahapatiratanassa pātubhāvo dul-

labho lokasmiṃ. imesaṃ pañcannaṃ ratanānaṃ pā-

tubhāvo dullabho lokasminti.

6. kāmādhimuttānaṃ vata vo5 licchavīnaṃ kāmaṭṭeva

arabbha antarā kathā udapādi.

7. pañcannaṃ licchavī, ratanānaṃ pātubhāvo dulla-

bho lokasmiṃ. katamesaṃ pañcannaṃ: tathāgatassa

4sādhu bhante yena sārandadaṃ - machasaṃ.

bjt page 274
5vata bho - machasaṃ.



3

arahato sammāsambuddhassa pātubhāvo dullabho lo-

kasmiṃ. tathāgatappaveditassa dhammavinayassa de-

setā puggalo dullabho lokasmiṃ. tathāgatappavedi-

tassa dhammavinayassa desitassa viññātā puggalo dul-

labho lokasmiṃ. tathāgatappaveditassa dhammavi-

nayassa desitassa viññātassa dhammānudhammapaṭi-

panno puggalo dullabho lokasmiṃ. kataññū katavedi

puggalo dullabho lokasmiṃ. imesaṃ kho licchavī, pañ-

cannaṃ ratanānaṃ pātubhāvo dullabho lokasminti.

pts page 169


	sārandadasuttaṃ

